
As glides, termo xenérico co que se designará o elemento débil dos ditongos, presentan 
un campo de traballo idóneo para estudia-lo funcionamento dos principios e mecanis-
mos propostos pola Teoría da Optimidade (Prince e Smolensky, 1992, entre outros). En 
concreto, preténdese acadar unha explicación para o comportamento particular das gli-
des, que parecen ter natureza moraica para a asignación do acento pero non para os pro-
cesos de silabeo. Como pode observarse nos pares guante/*gaunte, industrial/*trail, 
existe unha asimetría entre as glides pre e pos vocálicas: parece como se as primeiras 
non contaran para o límite de elementos por sílaba en galego, mentres que as segundas 
son incompatibles coa existencia dunha consoante en posición de coda. Por outra parte, 
e a pesares da súa aparente natureza neutra no que a peso silábico se refire, as glides 
prevocálicas teñen inequívocos efectos na asignación do acento, facendo imposible a 
súa localización na penúltima sílaba se a última ou a penúltima conteñen un ditongo 
crecente (*gálicia, *ídioma). 

O marco de traballo adoptado neste breve tratamento é a Teoría da Optimidade, mo-
vemento recente dentro da fonoloxía xenerativa que rexeita de plano o ordenamento de 
regras e a súa distribución en varios niveis de representación. Exposto brevemente, esta 
teoría considera que dada unha forma input, unha función Xen. orixina un número infi-
nito de posibilidades, ou candidatos para constituírse en output. Unha serie de restric-
cións operan en paralelo para determinar cál de tódalas posibilidades é a forma óptima. 
Violacións das restriccións máis relevantes na xerarquía determinan que tal candidato 
quede eliminado sempre e cando exista outro que respecte tal restricción.  

Explicar en poucas liñas o contido dunha teoría é tarefa imposible, polo que se re-
mite ó lector non familiarizado ás referencias citadas na bibliografía. Sen embargo, os 
mecanismos básicos iranse entendendo a medida que se progrese na lectura desta breví-
sima análise. 

As afirmacións defendidas neste comunicación poden resumirse da seguinte ma-
neira: 

1) as glides proceden de vocal pechada 
2) as glides prevocálicas deben de ser analizadas como parte do inicio silábico 
3) as glides prenucleares non teñen carácter moraico 
4) a relación co acento é paralela á presente nas consoantes palatais 

 

1. NATUREZA INPUT DAS GLIDES 

A natureza das glides foi materia dunha longa controversia. Certos fenómenos apuntan a 
unha consideración destes sons como fonemas. Así, en estudios do español que poden 
en gran medida estenderse ó galego, Alarcos (1965), Harris (1969), Cressey (1978), en-
tre outros, consideran algúns casos de [j] como alófonos de /i/ e outros como de /y/. 
Cressey en particular, considera que só nos casos en que se produce alternancia entre a 
pronunciación [+silábica] / [-silábica] estamos fronte a vocais pechadas no input. 
Hualde (1991) considera as glides fonéticas do español como fonemas. Por contra, Roca 
(1991), Rosenthal (1994), entre outros, consideran as glides coma o reflexo de vocais 
pechadas no input.  

Un argumento importante para outorgarlles natureza fonémica ás glides son os ver-
bos da primeira conxugación. O presente de indicativo recibe sempre acento na penúl-
tima sílaba, incluso cando a forma remata nunha secuencia de dúas vocais 
(pasear/paseo, perdoar/perdoo). Sen embargo, e como se observa en (1), cando a forma 
verbal remata nunha secuencia de [vocoide1 pechado]V ([ja] ou [wa]), os feitos 
vólvense máis complicados. En concreto, algunhas formas acentúan o vocoide, mentres 
outras «atrasan» o acento á sílaba precedente. 

(1) cambio espío 
 minguo puntúo 

O argumento en favor da natureza fonémica de certas glides toma forza con estes 
exemplos, dado que doutro xeito resulta difícil explicar as diferencias observadas na 
análise silábica entre ámbolos dous tipos de vocoides. As diferencias en (1) son explica-
das en Roca (1991) e Rosenthal (1994) outorgándolles ós membros da primeira co-
lumna carácter de retracción do acento, nunha manobra semellante á que dá orixe a 
formas coma árbore, espárrago ou bágoa. Así pois, na forma verbal cambio, a última 
vocal sería considerada como desinencia (invisible para o acento), e o <i> sería esqui-
vado dado que a palabra é considerada como marcada con acento proparoxítono. Anque 
descritivamente correcta, esta análise presenta o problema de que ningún verbo, á parte 
dos rematados en PV, (vocal pechada, vocal) presenta a oposición retractor/non retrac-
tor. Non existe un hipotético verbo *páseo fronte a paseo, mareo, rabeo, oposición que 
si existe no paradigma nominal: bágoa, córnea, fronte a lagoa, atea. 

1 Utilízase o termo vocoide para evitar decantarse por calquera dos seus posibles valores, vocal, glide. 

259 Outro argumento importante en favor dunha análise fonémica dalgunhas glides vén 
dado pola existencia de pares mínimos con diferentes análises en idénticos contextos. A 
existencia de pares mínimos xunto coa consideración de distribución complementaria 
son dous dos razoamentos clásicos da fonoloxía para outorgarlle (ou negarlle) carácter 
fonémico a un determinado son. ¿Como deben interpretarse entonces os vocoides en 
(2)? Ámbalas columnas mostran unha vocal pechada e unha glide fonéticas en idénticos 
contextos. De non existir tales formas, a explicación faríase evidente: ambas realiza-
cións fonéticas proceden dunha vocal pechada con posterior neutralización en posición 
átona. Sen embargo, dados os numerosos contraexemplos cos que se enfrontaría, tal 
proposta faise pouco aconsellable. 

(2) bi.ó.lo.go  ra.dió.lo.go 
 ma.ni.o.tas  i.dio.ta 

En termos de adquisición lingüística e de validez teórica, engadir un elemento no in-
ventario fonémico xustifícase só cando é imposible prever a súa distribución mediante 
un conxunto de regras ou restriccións. Dende o momento en que o lingüista presente un 
mecanismo aprendible polos falantes, capaz de diferenciar dúas manifestacións dun fo-
nema, esta segunda solución faise moito máis atractiva. A credibilidade de tal explica-
ción aumenta considerablemente se se realiza mediante os efectos de principios de ca-
rácter universal.  

Nas seguintes liñas trátase precisamente de acada-los resultados desexados mediante 
a interacción de restriccións presentes en tódalas linguas, anque con diferente grao de 
efectividade.  

(3) Restriccións para silabificación: 
INICIO: As sílabas deben ter inicio *[σV… 
IDENT I-O (R) Debe existir identidade de trazos segmentais entre input e output. 

RAMIF.- µ *µ 
 / \ 
 / \ 
 V V 

As restriccións en (3) aplícanse, en maior ou menor medida, en tódalas linguas. Na-
turalmente, estas condicións de estructura silábica están supeditadas a outras, máis rele-
vantes, que impiden en moitas ocasións que surtan efecto ningún. Un caso evidente é 
INICIO. Esta restricción milita en contra das sílabas que non empecen en consoante. Sen 
embargo, o galego (e moitas outras linguas nas que esta restricción é operativa) conta 
cun gran número de sílabas que empezan en vocal (amigo, inicio, asunto…). Se INICIO 
estivera indominada en galego, as formas do tipo que acabamos de mencionar terían 
unha realización fonética con consoante epentética ou con elisión da vocal inicial. De 
feito, algo así ocorre na fonoloxía da frase, nivel ó que o galego é propenso a elisións. 
Retomando a análise destas formas «marcadas» con respecto a INICIO, basta con dicir 
que unha restricción, definida en McCarthy e Prince (1994, 1994b) primeiro coma PAR-
SE (ANALIZA) e máis tarde matizada coma CORRESPONDENCE (forzando identi-
dade input-output), é a responsable da existencia de palabras con sílabas sen inicio. 

260 O mecanismo ó que se alude foi definido en McCarthy e Prince (1994) en termos da 
emerxencia das formas non marcadas. Exposto esquematicamente, o sistema funciona 
da seguinte maneira: xunto coas restriccións propias da fonoloxía (por exemplo as men-
cionadas en (3)), existen outras que conforman unha familia co nome xenérico de res-
triccións de fidelidade co input («faithfulness constraints» na súa formulación orixinal 
en inglés). As formas non marcadas, segundo o dictado da fonoloxía, emerxen cando as 
restriccións puramente fonolóxicas son máis importantes que aquelas que impoñen 
identidade entre input e output. Se estas condicións estiveran sempre baixas na xerar-
quía, a lingua limitaríase probablemente a secuencias de sons minimamente marcados 
(probablemente [te] en galego). Isto produciría resultados aberrantes, dado que a fono-
loxía operaría libremente. Sen embargo, a existencia das restriccións que impoñen fide-
lidade co input limitan, en maior ou menor medida, a emerxencia continua de formas 
naturais, non marcadas. 

Retomando os exemplos en (2) e o seu comportamento con respecto ó grupo de res-
triccións definidas en (3), pódese ver como se orixinan as dúas análises posibles. En 
ambas táboas, os elementos subliñados enténdese que pertencen ó mesmo grupo silá-
bico, así njo significa que [n] e [j] conforman o inicio silábico; en njo enténdese que a 
semiconsoante e a vocal conforman o núcleo. 

Táboa (1) silabificación de [nio] en ma.ni.o.tas 

nio RAMIF.-µ IDENT IO INICIO 
 a. njo  *!  

 b. njo *!  * 
 c. ni.o   * 

Idénticas restriccións pero cun ordenamento diferente de IDENT IO e INICIO orixi-
nan análises opostas: a xerarquía proposta na táboa (1) dá lugar á elección da posibili-
dade que viola INICIO, mentres que a táboa (2) presenta as condicións propicias para a 
análise monosilábica da secuencia en cuestión. 

Táboa (2) silabificación de /dio/ en [ra.djó.lo.go] 

dio RAMIF.-µ INICIO IDENT IO 
 a. djo *!  * 

 b. di.o  *!  

 c. djo   * 

A pregunta de rigor é por suposto, cál das dúas táboas é válida (se e é algunha). A 
resposta parece non admitir unha solución drástica e definitiva. Basicamente ámbalas 
manifestacións silábicas existen, e non é posible acadar unha xeneralización que cubra 
ámbalas dúas, polo que existe a posibilidade de que as dúas táboas sexan válidas e ope-
rativas en galego. 

Basicamente, existen dous tipos de excepcións: absolutas e relativas. As primeiras 
son aquelas que contradín unha regra ou xeneralización de maneira asistemática, sen 

261 constituír categoría ou grupo ningún. O segundo tipo de excepcións emerxe cando as 
formas que resisten certa xeneralización poden ser englobadas nunha certa categoría, 
forman un subgrupo ou unha co-fonoloxía. Moitas veces certos estratos lingüísticos, 
grupos de falantes ou contextos lingüísticos diferéncianse entre si dando lugar a sub-
gramáticas, subsistemas dentro do grupo xeral. 

Un dos principios básicos desta teoría é que as restriccións veñen dadas pola Gra-
mática Universal e que as diferentes gramáticas establecen diferentes xerarquías, o que 
dá lugar á diversidade lingüística. Aprende-la gramática dunha lingua é aprende-la xe-
rarquía que rexe a maneira como tales restriccións están ordenadas entre si. Sen em-
bargo, pode ser que a xerarquización arriba mencionada non sexa ríxida para algunhas 
formas con respecto a certo fenómeno. Algo no que tódolos autores que estudiaron o 
comportamento das glides en español están de acordo é que certas formas presentan va-
riación rexional, idioléctica e de contexto. A idea proposta aquí é que unha xerarquiza-
ción débil das restriccións que operan na silabificación é responsable por tales efectos, o 
cal pode ser trasladable a tódolos casos en que exista variación libre ou subsistemas 
dentro dunha lingua. 

O sistema descrito neste apartado apunta á posibilidade de derivar a existencia das 
glides fonéticas por medio da interacción de restriccións para a silabificación, facendo 
predicible a súa distribución, e polo tanto ratificando o seu carácter non fonémico.  

Unha vez determinada a natureza input das glides, convén estudia-la súa afiliación 
silábica. O seguinte apartado intenta demostrar que as glides prevocálicas integran o 
inicio silábico e non o núcleo, o cal ten enormes repercusións no algoritmo para deter-
mina-la posición do acento. 

 

2. AFILIACIÓN SILÁBICA DAS GLIDES PREVOCÁLICAS 

Antes de inicia-lo tratamento das glides prevocálicas é necesario observa-la operativi-
dade de certas restriccións responsables da estructura silábica. A oposición observada na 
silabificación do paradigma ilustrado por sublime, sublateral, subalterno proporciona 
un terreo ideal para estudia-la interacción de polo menos tres restriccións de carácter 
universal. Ademais do xa mencionado INICIO, este apartado considera dúas máis: 
ALIÑAR SÍLABA-MORFEMA e NON CODA. 

As diferencias na silabificación destas formas (su.bli.me / sub.lu.nar / su.bal.ter.no) é 
explicada tradicionalmente en termos dunha regra CV que opera despois de engadi-los 
prefixos. En [[sub].lu.nar] non opera porque no momento en que a fronteira morfémica 
desaparece CV foi xa satisfeito. Nunha teoría na que o ordenamento de regras e niveis 
non é xa aceptable, faise necesario apelar ás fronteiras morfémicas e á satisfacción –ou 
violación– das condicións de silabificación. 

262 (4) Restriccións adicionais: 
AL. SÍLABA MORFEMA: o límite silábico debe coincidir co límite morfémico 
NON-CODA: as sílabas non teñen coda.  

Táboa (3) 

 INICIO AL. SILABA CODA 
 1.a sub.li.me 

 1.b su.bli.me 
√ 
√ 

√ 
√ 

*! 
√ 

 2.a su.b]la.te.ral 
 2.b sub.]la.te.ral 

√ 
√ 

*! 
√ 

√ 
* 

 3a. sub.]al.ter.no 
 3.b su.b]al.ter.no 

*! 
√ 

√ 
* 

* 
√ 

A conclusión con repercusións máis importantes é que INICIO é unha restricción 
moi importante en galego, con prioridade sobre a imposición de facer coincidi-las mar-
xes silábica e morfémica. 

Para establece-lo carácter das glides no que a estructura silábica se refire, bástanos 
con considerar unha forma que comece por glide, coma iodo. Engadindo o prefixo [des] 
podemos observar facilmente a interacción das restriccións e o silabeo resultante. Na tá-
boa (4) operan as mesmas restriccións que na táboa (3), por suposto en idéntico orde. O 
factor máis importante a ter en conta quizais sexa o feito que na forma (2b) –
[sub.la.te.ral]– as marxes coinciden porque INICIO foi xa satisfeito. 

Táboa (4) análise de desiodado 

 INICIO ALIÑ. CODA 
 a. de.s]jo.da.do  *!  

 b. des.]jo.da.do   * 

A comparación entre as táboas (4 e 5) revela que ambos INICIO e AL. son irrele-
vantes nun contexto monomorfémico. Na análise de mediana CODA xoga un papel de-
terminante responsable da elección da posibilidade (b) que se acomoda á tipoloxía de 
Jakobson para o concepto de marca na estructura silábica. 

Táboa (5) análise de mediana 

 INICIO ALIÑ. CODA 
 a. med.ja.na   *! 

 b. me.dja.na    

 

3. NATUREZA MORAICA DAS GLIDES PREVOCÁLICAS 

A asimetría posta de manifesto en (5) mostra que as glides pre e posvocálicas non poden 
recibi-lo mesmo tratamento. Tal e como se observa nestes exemplos, a secuencia tauto-
silábica GVC é perfectamente permisible, mentres que a orde inversa é imposible. 

263 (5) guante *gaunte 
 adiante *ainte 
 industrial *trail 

O paradigma ilustrado en (5) parece indicar que as glides posvocálicas son moraicas 
e as prevocálicas non. Para explica-la imposibilidade das formas na segunda columna, 
basta con dicir que a sílaba en galego ten como máximo dúas moras. As formas na se-
gunda columna violan esta restricción: a vocal contribúe con unha mora, a glide e maila 
consoante en posición de coda aportan dúas máis, dando lugar a unha sílaba con tres 
moras (Rosenthal 1994, entre outros). 

Anque atractiva, esta solución presenta varios problemas. O primeiro é que existe a 
posibilidade de agrupa-los elementos posvocálicos nunha mesma mora, cinguíndose así 
á afirmación (¿universal?) de que as sílabas son como máximo bimoraicas. Isto descar-
taría a hipótese do límite bimoraico en galego, xa que a secuencia en cuestión sería 
aínda bimoraica. Cómpre resaltar que algo así é necesario naquelas linguas con Peso por 
Posición (Weight by Position, Hayes 1989) que permiten codas complexas e nas que 
unha sílaba do tipo COVCC non ten máis relevancia en termos de asignación do acento 
que outra con coda simple. 

Un problema adicional vén dado polos mecanismos para a asignación do acento nos 
nomes. As formas en (6) non poden ter acento proparoxítono, o cal puidera indicar que 
os vocoides pechados dalgunha maneira proporcionan peso silábico. 

(6) galicia *gálicia 
 eladio *éladio 
 indiano *índiano 

Recorrer a unha mora «non analizada» resulta na situación paradoxal que a secuen-
cia GV é monomoraica para propósitos de estructura silábica, pero dalgún xeito bimo-
raica no que se refire á asignación do acento. 

(7) Análise de Eladio 
µ  µ  µ<µ> 
|  |  |\| 
e l a d i o 

A análise presentada en (7) abre a posibilidade de establecer unha caracterización da 
oposición caricia/policía en termos dunha diferencia baseada na diferente afiliación ós 
grupos acentuais. Así, policía formaría parte do grupo A (acento paroxítono en nomes 
coa última sílaba aberta, coma en escola, parede) e caricia pertencería ó grupo B (acento 
esdrúxulo ou grave en nomes con última pechada: espárrago, pirámide, revólver). Esta 
posibilidade é considerada e descartada en Roca (1991) dado que invertería as relacións 
de marca. Anque Roca non utiliza a análise moraica no seu estudio, as súas conclusións 
con respecto a este punto son facilmente aplicables ó presente estudio e son plenamente 
aceptadas: considerando números, as formas do tipo caricia, con acento situado antes da 
secuencia glide+vocal son moito máis abundantes que as representadas por policía; igual 
que as formas do tipo escola o son con respecto ás ilustradas por espárrago. 

264 A oposición mencionada no parágrafo anterior pode ser explicada mediante unha di-
ferencia en silabificación, igual que nas táboas (1 e 2). En caricia, INICIO ocuparía un 
lugar máis alto na xerarquía de restriccións, mentres que en policía IDENT IO é máis 
relevante. Isto non equivale a pospoñe-la asignación do acento ata remata-los procesos 
de silabificación. De feito, un dos motivos principais que orixinou o nacemento da Teo-
ría da Optimidade é precisamente o rexeitamento explícito ó ordenamento de regras e ós 
procesos derivativos. A este respecto, e tal e como se mostra nas táboas (6,7), ámbalas 
formas pertencen ó mesmo grupo no que á asignación do acento se refire. Ambos poden 
ser membros do grupo A. (Sempre que non sexa determinante, utilízanse signos ortográ-
ficos para maior facilidade de lectura, e sobre todo de escritura.) 

Táboa (6) Análise de policia 

policia AL. DER. RAM-µ IDENT IO INICIO 

 a. po.lí.cja   *!  

 b. po.li.cí.a    * 

Táboa (7) Análise de caricia 

caricia AL. DER. RAM-µ INICIO IDENT IO 

 a. ca.ri.cí.a   *!  
 b. ca.rí.cja    * 

Nas táboas (6,7) queda claro que o acento non se fai dependente da agrupación silá-
bica, e de feito, outorgándolles ás glides prevocálicas afiliación ó inicio silábico, a in-
clusión das restriccións a cargo de determina-la posición do acento resulta completa-
mente ociosa. Obsérvese que na presente análise non se fai referencia a silabeo subxa-
cente ou a ningún ordenamento de procesos: todo ocorre na forma output con avaliación 
en paralelo por medio das restriccións citadas, as cales teñen un inequívoco carácter 
universal. 

Os formalismos esbozados nesta alínea deixan sen explicación unha das poucas re-
gularidades do acento en galego: acento esdrúxulo é imposible cando a penúltima (ou a 
última, segundo este traballo) sílaba contén un ditongo. Se as glides prevocálicas son 
analizadas como parte do inicio silábico, sen carácter moraico, non hai explicación de 
por qué formas coma idioma non poden ter acento esdrúxulo. O seguinte apartado trata 
de abordar este tema. 
 

4. CONSOANTES PALATAIS E GLIDES PREVOCÁLICAS 

Coa excepción dun reducido número de palabras, o acento nominal galego resiste a po-
sición antepenúltima se unha das dúas últimas sílabas ten unha palatal no inicio. Formas 
coma cóxegas, páxina, esdrúxulo, chícharos, brúxula e moi poucas máis, son claras ex-

265 

 

cepcións, pero non hai dúbida de que as consoantes palatais exhiben un comportamento 
peculiar no que á asignación do acento se refire (para o español ver Dunlap 1992 e tra-
ballos citados alí). Existen outras formas que desafían claramente a afirmación do efecto 
das palatais na asignación do acento nominal. Estas formas corresponden ó paradigma 
ilustrado por lóxico, paradóxico, etc.. Sen embargo, convén puntualizar que o sufixo 
[-ico] é neutro na asignación do acento, polo que este grupo de excepcións pode ser re-
ducido a regra (ós efectos dunha restricción, para ser máis exactos, en liña coa teoría 
adoptada nesta comunicación). En todo caso, cabería puntualizar que a gran maioría das 
excepcións conteñen ortográfico [x], o que podería darlle un carácter especial a este fo-
nema. Por último, o feito de que as excepcións citadas teñan palatal na penúltima e non 
na última sílaba dálle certa forza a unha hipótese da lagoa histórica: as palatais que pro-
ceden de grupos consonánticos ou C+V na última sílaba non podían levar acento propa-
roxítono2 (CV.CVC.CV con acento esdrúxulo é imposible en latín), mentres que se tal 
configuración aparecía no inicio da penúltima, o acento esdrúxulo sería o esperado 
(CVC.CV.CV).  

Algo semellante ó dito anteriormente sobre as consoantes palatais ocorre coas glides 
prevocálicas, que tamén parecen «dificultar» o movemento do acento máis atrás da pe-
núltima sílaba. Non existen, tomando como campo de traballo os nomes propios de per-
soa, formas do tipo Eladio, Rosario, Liliana, Gabriela con acento proparoxítono. 

O paralelismo arriba expresado ten dúas posibles explicacións: ou ben nestes casos o 
acento galego non é máis que o residuo do acento latino, ou polo contrario estamos 
fronte a unha peculiaridade –sincrónica– da lingua. A primeira posibilidade non precisa 
de explicacións; a segunda é necesario asumila como certa se queremos que todo o ex-
presado nos apartados 1−3 poida ser falsificable. 

Probablemente, o exposto nos dous parágrafos anteriores non sexa máis que unha 
tendencia, orixinada quizais por razóns da evolución da lingua. Neste caso estariamos 
ante un accidente histórico, unha lagoa con difícil explicación formal. Querendo darlle ó 
fenómeno unha consideración sincrónica implicaría a necesidade da existencia dunha 
restricción. Supoñamos que tal proceso é operativo, e que existe na forma exposta en (8). 

(8) ALIÑAR PÉ PALATAL: a marxe esquerda do pé prosódico debe coincidir co trazo 
[palatal] asociado ó inicio silábico. 

Esta restricción non sería máis que o resultado sincrónico dun proceso evolutivo: o 
que en principio se debía a grupos consonánticos ou secuencias consoante/vocal tiña re-
percusión intrínseca no acento. Máis tarde, sen embargo, esta información non está dis-
poñible para o falante que aprende a lingua, e reinterpreta os feitos tal e como se pre-
senta en (8). Obsérvese que tal restricción é violada nun abundantísimo número de ca-
sos: ausencia, Emilia, comercio, Macario… son só algúns exemplos. Isto ten, sen em-
bargo, unha fácil explicación: existe en galego (e quizais en tódalas linguas) unha 

2 Nestes casos enténdese que a secuencia consonántica dá orixe a unha palatal en galego. 

restricción –BIN– que require que os pés prosódicos sexan binarios nun determinado 
nivel de análise (moras neste caso). Coloca-lo acento na vocal final nas formas que aca-
bamos de mencionar constitúe unha violación desta restricción.  

Por outra parte, as formas con última pechada e palatal/glide no inicio non teñen 
xustificación para violar tal restricción: formas coma *Dániel, *Sámuel, *pénsion, 
*séñal… parecen non existir. A razón é moi simple: a consoante final nestas formas 
aporta unha mora, polo que a última sílaba constitúe un pé lexítimo en galego, e por 
tanto o acento non ten «xustificación» para situarse na penúltima sílaba3. 

 

CONCLUSIÓN 

É imposible, nunha breve comunicación, estudiar en detalle algo tan complexo coma as 
glides en galego. As vantaxes da análise proposta aquí radican en que se establecen uns 
mecanismos que operan simultaneamente para a asignación do acento e máis para a si-
labificación. Outras análises acadan un nivel descritivo adecuado pero a un prezo moi 
alto: silabificación subxacente, asignación do acento e posterior resilabificación. Por 
contra, aquí formúlanse unha serie de restriccións de carácter universal que explican 
ámbolos fenómenos de forma paralela. 

Certo que a tese do inicio con influencia no acento é discutible e ten excepcións. 
Pode ser, de feito, que non sexa máis ca un residuo, unha casualidade imposible de for-
malizar adecuadamente. De tódolos xeitos, a afiliación silábica das semiconsoantes pa-
rece ser inequívoca: todo apunta a que deben ser analizadas como parte do inicio. Se é 
así, calquera análise que lle outorgue valor vocálico necesita irremediablemente do re-
curso da ordenación de regras e niveis de representación, o cal goza cada vez de menos 
adeptos na escola xenerativista. 

